Creadigaeth Newydd.
(Llythyr Paul at y Galatiaid_36)
15Dim cael eich enwaedu neu beidio sy’n bwysig bellach. Beth sy'n bwysig ydy bod eich bywyd chi wedi ei newid yn llwyr – eich bod chi’n greadigaeth newydd! 16 Dw i’n gweddïo y bydd pawb sy’n byw fel hyn, a phobl Dduw i gyd, yn profi ei heddwch dwfn a’i drugaredd! 
17 Felly o hyn ymlaen, peidied neb â dal ati i greu mwy o helynt i mi. Mae gen i greithiau ar fy nghorff sy’n dangos mod i’n perthyn i Iesu! 
18 Frodyr a chwiorydd, dw i’n gweddïo y byddwch chi’n profi haelioni rhyfeddol ein Harglwydd Iesu Grist! Amen. (Galatiaid 6:15-18)
Felly rydyn ni wedi dod i ddiwedd llythyr Paul at y Galatiaid. 
Roedd ei neges yn y llythyr yn hollol glir.  Pwysleisiodd dro ar ôl tro yn ei lythyr fod Iesu Grist yn ddigon. Does dim angen i ni wneud dim byd arall i gael ein hachub – dim ond credu yn Iesu.  Sgwennodd y llythyr am ei fod yn caru Cristnogion Galatia ac yn teimlo cyfrifoldeb drostyn nhw. Roedd ganddo eisiau iddyn nhw lawenhau fel roedd o’n llawenhau. Roedd o eisiau iddyn nhw brofi’r un heddwch dwfn ag roedd o’n ei brofi a phrofi haelioni rhyfeddol Duw atyn nhw, fel roedd o wedi ei brofi. 
Dwedodd Paul mai nid syniadau dynol a ffrwyth dychymyg pobl oedd neges yr efengyl - roedd y cyfan wedi dod oddi wrth Dduw ei hun. Newidiwyd bywyd Saul yn llwyr ar ôl iddo gyfarfod â Iesu ar y ffordd i Ddamascus – roedd Paul yn greadigaeth newydd. Cafodd ‘fresh start’ a rhyddid newydd i addoli Duw. Duw oedd wedi rhoi bywyd newydd iddo drwy beth wnaeth Iesu ar y groes.
"Fi ydy'r ffordd,” atebodd Iesu, “Fi ydy’r un gwir, a'r bywyd. Does neb yn gallu dod i berthynas gyda Duw y Tad ond trwof fi.        (Ioan 14:6)
Mae rhai pobl yn dysgu fod dim ots beth dyn ni’n gredu achos mai i’r un lle yr awn ni i gyd yn y pendraw. Petai hyn yn wir fyddai dim rhaid i Paul fod wedi sgwennu’r llythyr yma at y Galatiaid. Mae’n amlwg o’r angerdd mae’n ei ddangos yn y llythyr ei fod yn teimlo’n gryf dros gadw’r efengyl yn bur a phwysleisio Crist a’i groes yn unig.  
Ar ôl astudio llythyr Paul at y Galatiaid beth sydd wedi aros hefo ti? Beth sydd wedi creu’r argraff fwyaf arnat ti? Oes yna rywbeth wedi dy synnu di? Defnyddia’r amser sydd gen ti ar ôl i feddwl am yr holl bethau gwahanol oedd yn y llythyr a cheisia nodi rhai ohonyn nhw i lawr tra mae nhw’n ffres yn dy feddwl. 

